
	        ՀԻՄՆԱՎՈՐՈՒՄ

«http://www.tundarc.am ՏԵՂԵԿԱՏՎԱԿԱՆ ԻՆՏԵՐՆԵՏԱՅԻՆ ՀԱՄԱԿԱՐԳԻ ՍՊԱՍԱՐԿՄԱՆ ԿԱՐԳԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ


	1.
	Ընթացիկ իրավիճակը և իրավական ակտի ընդունման անհրաժեշտությունը

	
	ՀՀ կառավարության որոշման նախագիծը շրջանառության մեջ է դրվել 2013 թվականին «Վերադարձ» www.backtoarmenia.am տեղեկատվական ինտերնետային համակարգի սպասարկման կարգը հաստատելու մասին», իսկ 2014թ. ներկայացվել`  «http://www.tundarc.am տեղեկատվական ինտերնետային համակարգի սպասարկման կարգը հաստատելու մասին» վերնագրով: Ներկայումս կայքէջի հետ կապված ծրագրային աշխատանքներն ավարտված են, և համակարգը տեղադրված է համացանցի http://www.tundarc.am տիրույթում:

Ներկայումս ազատ տեղաշարժի սահմանադրական իրավունքի իրացման պայմաններում այլ երկրներում գտնվելու կամ բնակվելու հանգամանքով պայմանավորված` ՀՀ քաղաքացիների մի զգալի հատված զրկված է ՀՀ-ում բնակվող քաղաքացիներին  հավասար իրավունքով  հայաստանյան պետական մարմիններին դիմելու հնարավորությունից:
Հայաստանի Հանրապետություն վերադարձի և կայուն վերահաստատման գործընթացների վերաբերյալ համապատասխան տեղեկատվության, ինչպես նաև սեփական խնդիրների  հետ կապված պետական մարմիններին ուղղակիորեն դիմելու սահմանափակ հնարավորությունը և դրանով պայմանավորված անորոշությունը բացասաբար է անդրադառնում հայրենիք կամավոր վերադարձի որոշման ընդունման  գործընթացին: 

Սույն փաստաթղթի ընդունման անհրաժեշտությունը պայմանավորված է հետևյալ հանգամանքներով.
· ՀՀ Ազգային ժողովի կողմից հավանության արժանացած 2014թ. ՀՀ կառավարության ծրագրի 2.4.6.4 կետի պահանջի կատարման ապահովում.
· ՀՀ կառավարության 2011 թվականի նոյեմբերի 10-ի թիվ 1593-Ն որոշման N1 հավելվածի աղյուսակի 8.3.2. կետի պահանջի կատարման ապահովում.

· oտարերկրյա պետություններից Հայաստանի Հանրապետություն վերադարձող քաղաքացիների համար Հայաստանի Հանրապետություն վերադարձի և կայուն վերահաստատման գործընթացների վերաբերյալ տեղեկատվության հասանելիության ապահովում.
· այդ տեղեկատվությունը և քաղաքացիների վերադարձի և վերաինտեգրման ծրագրերը մեկ ինտերնետային համակարգում մեկտեղում.

· տեղեկատվության մշտապես թարմացում.
· օտարերկրյա պետություններում գտնվող Հայաստանի Հանրապետության քաղաքացիների համար հայաստանյան պետական մարմիններին ժամանակակից էլեկտրոնային կապուղիներով դիմելու հնարավորության ստեղծում.
· <մեկ պատուհանի> սկզբունքով խնդիրների վերհանում և հետագայում դրանց իրավական կարգավորում:

	2.
	Առաջարկվող կարգավորման բնույթը

	
	Նախագծով առաջարկվում է կարգավորել «http://www.tundarc.am տեղեկատվական ինտերնետային համակարգի (այսուհետ` Համակարգ) սպասարկման հետ կապված հարաբերությունները։ 

Համակարգը կազմված է ինչպես Համակարգի մասին ընդհանուր տեղեկություններ պարունակող բաժիններից, այնպես էլ ՀՀ քաղաքացիների վերադարձի և վերաինտեգրման գործընթացների հետ կապված ոլորտային բաժիններից: Համակարգի վերաբերյալ բաժինների տեղեկատվությունը կտեղադրվի և ժամանակին կթարմացվի ՀՀ ՏԿՆ միգրացիոն պետական ծառայության, իսկ ոլորտային բաժինների տեղեկատվությունը` համապատասխան մարմինների կողմից: 

Որոշման նախագծով հստակեցվում է հիշատակված բաժիններում զետեղվող տեղեկատվության հնարավոր շրջանակը: Այդ տեղեկատվությունը որոշման մեջ նշված պետական մարմինները յուրաքանչյուրն իր մասով կտեղադրի  որոշումն ուժի մեջ մտնելուց հետո մեկամսյա ժամկետում, իսկ տեղեկատվության բովանդակության մեջ փոփոխություն առաջանալու դեպքում դրա իրավական առաջացման պահից սկսած 15-օրյա ժամկետում կկատարի համապատասխան փոփոխություն կամ լրացում: 

Բացի այդ, Համակարգը թույլ կտա <Դիմեք համակարգին> բաժնի միջոցով հարցով կամ խնդրով կամ առաջարկությամբ դիմել համապատասխան պետական մարմին ինչպես գրավոր դիմումով, այնպես էլ, առանձին դեպքերում, տեսակապի միջոցով առցանց ընդունելության համար:

	3.
	Նախագծի մշակման գործընթացում ներգրավված ինստիտուտները և անձինք. 

	
	Նախագիծը մշակվել է ՀՀ միգրացիոն պետական ծառայության կողմից: 



	4.
	Ակնկալվող արդյունքը. 

	
	Նախագծի ընդունմամբ ակնկալվում է ապահովել օտարերկրյա պետություններից Հայաստանի Հանրապետություն վերադարձող քաղաքացիների համար Հայաստանի Հանրապետություն վերադարձի և կայուն վերահաստատման գործընթացների վերաբերյալ տեղեկատվության հասանելիություն, մեկտեղել քաղաքացիների վերադարձի և վերաինտեգրման ծրագրերը մեկ ինտերնետային համակարգում, օտարերկրյա պետություններում գտնվող Հայաստանի Հանրապետության քաղաքացիների համար ստեղծել հայաստանյան պետական մարմիններին ժամանակակից էլեկտրոնային կապուղիներով դիմելու հնարավորություն:


Միգրացիոն պետական ծառայության պետ                Գ. Եգանյան
